
Prezident İlham Əliyevin müdrik 
siyasəti nəticəsində uğurlarımız 
çoxalır, özəl sektorun fəaliyyətinə 
geniş imkanlar yaranır, ölkə iqtisadiy-
yatında qeyri-neft sektorunun xüsusi 
çəkisi durmadan artır. Bu zaman 
Azərbaycanın nəinki ölkələr, hətta 
qitələr arasında nəqliyyat- logistika 
mərkəzlərindən birinə çevrildiyini də 
xüsusilə vurğulamaq gərəkdir. Bütün 
bunlar ölkəmizin iqtisadi imkanlarını 
artırdıqca kənardan baxan bədxahlar 
daha da aqressivləşir.

Günün reallığıdır ki, bu gün 
Ermənistan ictimaiyyətində “Biz 
nə vaxta qədər kənardan gələn 
göstərişləri yerinə yetirərək ən yaxın 
qonşularımızla düşmən olacağıq?” – 
sualını verənlər təkcə təqib olunmur, 
həm də ciddi işgəncələrə məruz 
qalırlar. Məhz həmin qüvvələrin – 
kənardan göstəriş verənlərin İrəvan 
rəhbərliyinə barmaq silkələməsinin 
nəticəsidir ki, Ermənistan – 
Azərbaycan, Dağlıq Qarabağ 
münaqişəsinin həlli üçün aparılan da-
nışıqlar, sözün həqiqi mənasında, da-
lana dirənib. Münaqişənin həllinə nail 
olmaq üçün yaradılmış Minsk qrupu 
boş, mənasız və cəfəng bəyanatlar 
verməklə öz işini bitmiş hesab edir, 
maraqlı qüvvələr isə Ermənistanın 
daha da aqressivləşməsinə nail olmaq 

üçün onu hər gün silahlandırırlar. 
Azərbaycan xalqı, türk dünyası, İslam 
ölkələri və Qoşulmama hərəkatı 
isə yaranmış bu vəziyyətdən ciddi 
şəkildə narahat olur, öz haqq səslərini 
ucaldırlar. 

Azərbaycan Respublikasının 
Prezidenti İlham Əliyev sentyabrın 
19-da Heydər Əliyev adına Bakı 
dərin özüllər zavodunda “Abşeron” 
yatağının dəniz əməliyyatlarının 
təməlqoyma mərasimində iştirak 
edəndən sonra Azərbaycan Televizi-
yasına, İctimai Televiziyaya və Real 
Televiziyasına verdiyi müsahibədə 
bu məsələlərə olduqca geniş yer 
verilmişdir. Prezident açıq şəkildə 
bildirdi ki, mən danışıqların hazırkı 
vəziyyətini mənfi qiymətləndirirəm: 
“Hesab edirəm ki, Azərbaycan 
xalqı mənimlə tam razıdır. Bilirsiniz, 
mən hər zaman, bütün dövrlərdə 
Azərbaycan xalqına həqiqəti demişəm 
və hesab edirəm ki, bu, yeganə 
düzgün siyasətdir... Danışıqlar 
faktiki olaraq getmir. Mən demişəm 
ki, biz imitasiya naminə danışıq-
larda iştirak etməyəcəyik... Faktiki 
olaraq Ermənistan rəhbəri danışıqlar 
prosesini pozub, pozur yox, pozub. 
Çünki onların cəfəng bəyanatları, 
təxribat xarakterli addımları danı-
şıqları mənasız edir. Əfsuslar olsun 

ki, Ermənistanın indiki rəhbərliyi bu 
məsuliyyəti dərk etmir. Onlar bu ad-
dımların nəyə gətirib çıxara biləcəyini 
də düzgün təhlil edə bilmirlər”.

Xatırladaq ki, Ermənistanın 
əvvəlki rəhbərləri işğalçılıq əməlləri 
ilə ölkə əhalisini və regionu qanlı 
müharibənin girdabına atmışdısa, 
indiki rəhbərlik də, məsuliyyətsiz 
bəyanatları, düşünülməmiş addım-

ları, cəfəng müsahibələri və sərsəm 
çıxışları ilə bu ölkəyə terrorçu və 
təxribatçı “statusu” qazandırıb. Heç 
kəsin yadından çıxmayıb, keçən il 
Ermənistan baş nazirinin səsləndirdiyi 
cəfəng fikirlər danışıqlar prosesinə 
ciddi zərbə vurmuşdu. “Qarabağ 
Ermənistandır” deməklə nəinki 
o yalanı bütün dünyaya yaymağa 
çalışmışdı və bu da davam edir, 
eyni zamanda, danışıqlar prosesini 
mənasız edir: “Əgər o, hesab edir 
ki, Qarabağ Ermənistandır, onda nə 
barədə danışmaq olar? Əgər o, belə 
hesab edir ki, Qarabağ Ermənistandır, 

– halbuki bütün dünya bu cəfəng 
fikri rədd edib, – onda hansı sülh 
müqaviləsindən söhbət gedə bilər. 
Yəni, bu, siyasi təxribat idi”.

Bu gün bəzi qüvvələr, sözün 
həqiqi mənasında, Ermənistanı 
müharibəyə şirnikləndirirlər. Onlar 
elə bilirlər ki, bu halda rəsmi Bakı 
öz milli və dövlət maraqlarının hansı 
istiqamətlərindənsə imtina edəcək. 

Ancaq elə deyil. Bu, baş verməyəcək. 
Çünki bu gün həm Azərbaycan 
əvvəlki illərə nisbətən qat-qat güclü-
dür, həm türk dünyası Azərbaycanı 
işğalçı və qaniçən düşmənlə 
mübarizədə tək qoymayacağını 
dəfələrlə bəyan edib, həm də işğal 
olunmuş ərazilərimizdəki məscidlərdə 
inək saxlayan, donuz bəsləyən 
ermənilər İslam dünyasının bir çox 
ölkələrinin nifrətini qazanıblar. Yəni 
xarici havadarların Ermənistanı 
müharibəyə təhrik etməsi bu kasıb 
və cırtdan ölkənin məhvinə səbəb ola 
bilər. Azərbaycan Prezidenti haqlı 

olaraq İrəvan rəhbərliyinə xəbərdarlıq 
edir ki, əgər bu təxribatlar davam 
etsə, əlbəttə ki, biz öz siyasətimizə 
yenidən baxacağıq.

Yeri gəlmişkən, bəzi müsəlman 
ölkələri islamofobiyanın tüğyan etdiyi 
Ermənistanla hansısa əməkdaşığa 
maraq göstərsə də, qonşu Gürcüstan 
dövləti iki ay əvvəl işğalçı ölkənin 
silahlandırılmasına xidmət edənlərin 
təklifini rədd etmiş, Azərbaycana 

olan dostluq münasibətinə sadiq 
olduğunu bildirmişdir. Dövlət başçı-
mızın da dediyi kimi, Gürcüstan öz 
ərazisindən Ermənistana silahların 
daşınmasına imkan vermədi. Məhz 
buna görə, Xəzəryanı ölkələrin 
əraziləri və hava sahələri vasitəsilə 
yük təyyarələri Ermənistana silahlar 
daşıyır: “Gürcüstan özünü çox etibarlı 
tərəfdaş kimi apardı. Ona görə mən 
Gürcüstan hökumətinə təşəkkürümü 
bildirirəm. Deyə bilərəm ki, Gür-
cüstan hökumətinin simasında biz 
etibarlı tərəfdaş və dost görürük. 
Hökumətlərarası əlaqələr gündən-

günə möhkəmlənir. Bir çox önəmli 
layihələr icra edilir. Bu yaxınlarda 
bizim Xarici İşlər nazirimiz Gürcüsta-
na rəsmi səfər edəcək”. 

Məlum olduğu kimi, Azərbaycan 
İslam həmrəyliyi işində həmişə 
çox fəal olub, ölkəmizdə bir çox 
tədbirlər keçirilib. Bizi BMT-də ən 
çox dəstəkləyən ölkələr də müsəlman 
ölkələridir. İslam Əməkdaşlıq 
Təşkilatı Ermənistan –Azərbaycan, 

Dağlıq Qarabağ münaqişəsi ilə bağlı 
həmişə düzgün mövqe sərgiləyir. Bir 
çox qətnamələr qəbul edilib. Tovuz 
təxribatı ilə əlaqədar da, həmçinin.

Təəssüf ki, onsuz da ölgün 
və üzgün olan Ermənistanın ri-
yakar xarici siyasətinin ən iyrənc 
istiqamətlərindən biri də bəzi inkişaf 
etməmiş müsəlman ölkələrini Türkiyə 
və Azərbaycana qarşı çıxmağa çağır-
masıdır. Çox təəssüf ki, bu namərd 
– müsəlman aləminə təfriqə salmaq 
məqsədi daşıyan, fitnəkarlığa uyan 
ölkələr də tapılır. Prezident sual verir: 
“Belə də dostluq olar? Müsəlman 

məscidlərini dağıdırsan, sökürsən, 
orada inək, donuz saxlayırsan, təhqir 
edirsən, müsəlmanların heysiyyətinə 
toxunursan, sonra isə gəlib deyirsən 
ki, biz dost olaq? Mən belə dostlu-
ğu başa düşmürəm. Mən dəfələrlə 
müsəlman ölkələrinin rəhbərlərinə 
həm ikitərəfli formatda, həm 
çoxtərəfli formatda, həm də rəsmi 
çıxışlarımda müraciət etmişəm və 
demişəm ki, onlar bu məsələni nəzərə 
alsınlar... Ermənistan o ölkədir ki, is-
lamofobiya onların dövlət siyasətidir. 
Onlar uşaqları müsəlmanlara qarşı 
nifrət ruhunda yetişdirirlər, bu ideolo-
giyanı uşaqlara aşılayırlar”.

Ekspertlərin fikrincə, bu gün 
Ermənistan rəhbərliyinin yuxusunu 
ərşə çəkən, onların havadarlarının 
kürkünə od salan əsas məsələlərdən 
biri də Azərbaycan – Türkiyə 
hərbi təlimlərinin keçirilməsi və 
son zamanlar bu ənənənin daha da 
intensivləşməsidir. Prezident xatır-
ladır ki, bu təlimlər bizə lazımdır, 
Türkiyəyə lazımdır, regional sabitliyə 
lazımdır: “Çünki Ermənistan regional 
sabitlik üçün təhdiddir. Ermənistan 
Türkiyəyə qarşı ərazi iddiası irəli 
sürüb. Onların konstitusiyasında 
bu, öz əksini tapıb, təsbit edilibdir. 
Ermənistan indi Sevr müqaviləsini 
canlandırmaq istəyir. Halbuki ağlı 
başında olan hər bir tarixçi, siyasətçi 
qətiyyən buna imkan verməz. Çünki 
onların sonu olacaq. İndi sən burada 
səfalət içində, özü də özünə aid olma-
yan yerlərdə dövlət qurmuş balaca bir 
ölkə Türkiyə boyda ölkəyə qarşı necə 
iddia qaldıra bilərsən, necə ittiham 
edə bilərsən? Sən heç olmasa öz 
potensialına və Türkiyənin potensia-
lına bax. Amma onların Azərbaycana 
və Türkiyəyə, bizim xalqımıza 
olan nifrəti, o irrasional düşüncəni, 
necə deyərlər, təhlükəli məcraya 
istiqamətləndirir”.

İttifaq MİRZƏBƏYLİ,  
“Xalq qəzeti”

Parlamentdə müxalifətin  
nazirə istefa tələbi 

İclasda çıxış edən Ani Samsonyan 
parlamentin sədrinə məsələ ilə bağ-
lı şikayət edib və tədbir görülməsini 
istəyib. O, tələbləri yerinə yetirilməzsə, 
parlament rəhbərliyinin addımını 
müxalifətin sıxışdırılması kimi 
qiymətləndirəcəyini bildirib. Fasilədən 
sonra deputatın tələbinə əməl edilib. 

Lakin parlament önündə nazirin 
istefasını tələb edən bir qrup aksiyaçı-
nın toplaşması və eləcə də məsələ ilə 
bağlı bir sıra müxalif yönlü deputatların 
jurnalistlərə açıqlamalarında fikirlərini 
əsaslandırması onu deməyə əsas verir 
ki, iqtidar və müxalifət dialoqunda fikirlər 
getdikcə haçalanır. 

Bildirilib ki, Çiçəklənən Ermənistan 
Partiyası nazirin istefası tələbi ilə parla-
mentin binası qarşısında daha bir aksiya 
keçirmək niyyətindədir. Çiçəklənən 
Ermənistan fraksiyasının üzvü Ani 
Samsonyan jurnalistlərə müsahibəsində 
təhsil, elm, mədəniyyət və idman 
nazirinin Paşinyanın adamı olduğunu 
bildirib, ona görə də təhsildə və digər 
sahələrdə baş verən qanunsuz əməllərə 
görə tədbir görülmədiyini vurğulayıb. 
Parlamentdə çıxış edən həmin fraksiya-
nın digər üzvü Naira Zöhrabyan isə ilk 
dərs günü məktəbə gedən birincilərin 
bədən hərarətinin yoxlanılmasını əks 
etdirən fotoları nümayiş etdirərək 
nazirə etiraz edib. Şəkildə məktəblilər 
əllərini yuxarı qaldıraraq bir-birindən 
aralı düzülüblər. Deputat uşaqların bu 
vəziyyətini hərbi əsirlərlə müqayisə edib: 
“Uşaqları hərbi əsirlər kimi belə düzmək 
nə deməkdir? İlk dərs günündə bunlarmı 
yadda qalacaq uşaqların yaddaşında?”

 Paşinyan hökuməti və 
“Çiçəklənən Ermənistan” 

fraksiyası arasında gərginlik

Gərgin ab-havada keçən 
müzakirələrin fonunda Paşinyan 
müxalifət partiyasının rəhbəri, milyon-
çu, “Çiçəklənən Ermənistan” Partiyası 
və parlament fraksiyasının başçısı 
Qaqik Sarukyanın keçmişdəki əməlləri 
ilə bağlı feysbukda paylaşım edib. Baş 

nazir fraksiya rəhbərini vaxtilə kilsənin 
ərazisində qrup halında zorlama əməli 
törətməkdə ittiham edib: “Təhsli naziri 
ilə razılaşmamaq olmur: əvvəlcə bir 
əcnəbi qadını kilsəni göstərməyə 
dəvət edirsən. Bundan sonra çavuş 
işləyərkən həmin qonaq qadını qarət 
edir, qrup şəklində zorlayırsan. Bütün 
bunlardan sonra millət adından milli 
dəyər və maraqların təmin olunmasın-
dan danışırsan”.

Bir vaxtlar eyni siyasi yolda irəliləyən 
Paşinyan və Sarukyanın münasibətləri 
“Çiçəklənən Ermənistan” Partiyasının 
rəhbərinin Paşinyanın apardığı siyasəti 
tənqid etməsi ilə daha da gərginləşdi 
və bu tənqid partiya rəhbərinin 
əmlaklarında axtarış və onun saxlanıl-
ması ilə nəticələndi. 

Qeyd edək ki, deputat Qaqik Saruk-
yan 1979-cu ildə qrup şəklində zorla-
maya görə mühakimə edilsə də, SSRİ 
dağıldıqdan sonra məhkəmə ona bəraət 
qazandırıb. Bu faktın parlamentdə baş 
verən müzakirələrin fonunda yenidən 
gündəmə gətirilməsi onu göstərir ki, 
tənqidi fikirlərə əhəmiyyət verməyən 
Paşinyan müxtəlif üsullarla özünə rəqib 
hesab etdiyi şəxsləri neytrallaşdırmağa 
çalışmaqdadır. 

Q.Sarukyanın keçmişi ilə bağlı bu 
cinayətin Ermənistanın təhsil, elm, 
mədəniyyət və turuzm naziri Araik 
Arutyunyanın istefasını tələb edən 
“Çiçəklənən Ermənistan” Partiyasının 
üzvlərinə müraciətdə yada salınması 
Paşinyanın hakimiyyətinin qorunub 
saxlanmasına xidmət edir.

Erməni ekspert: Ermənistanın 
informasiya resursları hər 

zamankından zəifdir

Parlament müzakirələrində 
Azərbaycan–Ermənistan sərhədində 
vəziyyətdən söhbət açılıb. Ermənistanın 
Müdafiə naziri deputatlar önündə 
çıxış edərkən Azərbaycan Silahlı 
Qüvvələrinin gücləndirmə işləri apar-
dığını bildirib. O, son günlərdə erməni 
hərbi qulluqçusunun ölümünü xatırla-
daraq, iyul döyüşlərindən sonra To-
vuz istiqamətində gərginliyin daha da 
artdığını etiraf edib. Nazir Ermənistan 
tərəfindən Azərbaycana qarşı müvafiq 

tədbirlər görüləcəyini bəyan etməklə 
vəziyyətdən çıxmağa çalışıb.

Son günlər Ermənistanla 
Azərbaycan sərhəddində, eləcə də 
qoşunların təmas xəttində yerləşən 
mövqelərimizin erməni silahlı 
qüvvələri tərəfindən pulemyot və 
snayper tüfənglərindən atəşə tutul-
ması qarşı tərəfin yenə də vəziyyəti 
gərginləşdirməyə cəhd etdiyini göstərir. 
Bu təxribat xarakterli atəşkəs pozun-
tularına baxmayaraq, Ermənistan or-
dusunda, eləcə də Azərbaycanın işğal 
edilmiş ərazilərində yerləşdirilmiş hərbi 
hissələrdə real vəziyyət ara-sıra KİV-ə 
və sosial mediaya sızan məlumatlarda 
öz əksini tapır. Ermənistan KİV-də 
yayılmış məlumata görə, bu yaxın-
larda Ağdərə yaşayış məntəqəsində 
yerləşdirilmiş Ermənistan silahlı 
qüvvələrinin bölmələrindən birində 
hərbi qulluqçular arasında kütləvi 
dava baş verib. Artilleriya divizionunda 
xidmət edən gənc əsgərlərlə müqavilə 
əsasında xidmətdə olan hərbçilər ara-
sında baş vermiş mübahisə sonradan 
davaya çevrilib. Nəticədə, beş nəfər 
xəsarət alıb. Komandanlıq hadisəni 
ört-basdır etməyə çalışsa da, buna nail 
ola bilməyib. Sonra davada xəsarət 
alanlardan birinin vəzifəli qohumu bu 
hadisədən xəbər tutduqdan sonra hərbi 
hissə komandiri hərbi prokurorluğa 
məlumat verməyə məcbur olub. 

Qarabağ həqiqətləri, Ermənistanın 
illərdir beynəlxalq hüququ poza-
raq, işğalçılıq siyasətini davam 
etdirməsi istər regional, istərsə də 
beynəlxalq səviyyədə daim Azərbaycan 
tərəfindən müxtəlif görüşlər və 
tədbirlərdə gündəmdə saxlanılır. Tovuz 
təxribatlarından sonra müxtəlif informa-
siya platformalarında ermənilərin ifşası 
güclənib. Mediada aparılan səmərəli 
və məqsədyönlü iş həqiqətlərin daha 
çox auditoriyaya çatmasına xidmət 
edir. Bu amil işğalçı ölkənin ekspertləri 
tərəfindən məyusluq və narahatlıqla 
qarşılanır. Belə olmasaydı, erməni po-
litoloq Vigen Hakobyan Azərbaycanın 
bu üstünlüyünü etiraf etmiş olmazdı. 
O deyib: “Azərbaycanlılar internetdə 
aktiv anti-təbliğat aparırlar, lakin 
bizim halımızda Ermənistanın hazırkı 
hakimiyyətinin bu sahədə passivliyi 
olduqca təhlükəlidir. Ermənistanın 
informasiya müharibəsində uğur 
qazanmağa yönəlmiş olan dövlət 
təbliğat resursları indi hər zaman-
kından daha zəifdir. Son dövrdə 
Azərbaycanda turistlərə kuponlar verilir 
və bu kuponlarda yazılıb ki, Qarabağ 
Azərbaycandır, Azərbaycan ərazisinin 
20 faizi Ermənistan tərəfindən işğal olu-
nub. Bu, təbliğat mexanizmidir.”

Ə.ƏLƏSGƏRLİ,  
“Xalq qəzeti”

Ermənistanın indiki rəhbərliyi 
məsuliyyəti dərk etmir

Bu fikirləri KİV-ə açıqlamasında 
Azərbaycan Respublikası Dağlıq Qarabağ 
bölgəsinin azərbaycanlı icmasının rəhbəri, 
deputat Tural Gəncəliyev deyib.

İcma rəhbəri bildirib ki, Ermənistan–
Azərbaycan münaqişəsinin indiyə qədər 
həll olunmamasında başlıca səbəb 
Ermənistanda hakimiyyətdə olan şəxslərin 
riyakarlığı, yalançılığı və ikiüzlü olma-
larıdır: “Azərbaycan Prezidenti İlham 
Əliyevin müsahibəsində münaqişə ilə bağlı 
bütün suallara cavablar var. Ermənistanda 
sonuncu hakimiyyət dəyişikliyindən 
sonra münaqişənin həlli ilə bağlı müəyyən 
ümidlər yaranmışdı. Paşinyan hökumət 
başçısı olandan sonra özündən əvvəlki 

hakimiyyətlərin Ermənistan–Azərbaycan 
münaqişəsi ilə bağlı səhv siyasətini 
tənqid etməsi, münasibətlərdə yeni ya-
naşma siyasəti ilə bağlı mesajlar, təkcə 
Azərbaycanda yox, həmçinin münaqişənin 
həllində vasitəçilik missiyası həyata 
keçirən ATƏT-in Misk qrupunda da yeni 
ümidlərə səbəb olmuşdu. Biz çox keçmədi 
ki, bunun əksini gördük. Münaqişənin həlli 
ilə bağlı aparılan danışıqlarda irəliləyişin 
olmaması, cəbhə xəttində baş verən erməni 
təxribatları Nikol Paşinyanın da sələflərinin 
yolu ilə getdiyini göstərdi. Hesab edirəm 
ki, Paşinyan sələfləri kimi, riyakar, yalançı 
olmasaydı, ən əsası verdiyi sözün üstündə 
dayansaydı, bu gün münaqişənin həlli ilə 

bağlı tam başqa bir mənzərənin şahidi 
olacaqdıq. Ermənistanın indiki rəhbərliyi 
bu məsuliyyəti dərk etmir”.

Tural Gəncəliyev qeyd edib ki, bu gün 
Ermənistan–Azərbaycan, Dağlıq Qarabağ 
münaqişəsi ilə bağlı danışıqlar aparılmır: 
“Rəsmi Bakı bəyan edib ki, Azərbaycan imi-
tasiya naminə danışıqlarda iştirak etməyəcək 
və Ermənistanın özünə görə bic siyasətinə 
qoşulmaq niyyətində deyil. Ermənistan 
rəhbəri danışıqlar prosesini pozub. Onla-
rın cəfəng bəyanatları, təxribat xarakterli 
addımları danışıqları mənasız edir”.

İcma rəhbəri Azərbaycanın işğal olun-
muş ərazilərində islam mədəni irsimizə 
qarşı təhqiramız münasibəti fonunda bəzi 
İslam ölkələrinin rəsmi Yerevana sərgilədiyi 
isti münasibətə də toxunub: “Biz Şu-
şada, Ağdamda və digər ərazilərimizdə 
məscidlərimizlə bağlı arzuolunmaz halların 
şahidi olmuşuq. Şuşanın 17 məhəlləsində 
17 məscid olub. Bu gün Yuxarı Gövhər Ağa 
məscidindən başqa, bütün məscidlər dağı-
dılıb. Yuxarı Gövhər Ağa məscidi də fars 
mədəniyyət mərkəzi kimi təqdim olunur. 
İşğal altında olan digər ərazilərimizdə olan 
məscidlərimiz də yerlə bir edilib. Bütün 
bunların fonunda İslam ölkələrinin Yere-
vana isti münasibəti suallar doğurur. Əgər 
bu ölkələr İslam dəyərlərinə sadiqdilərsə 
və İslam dəyərlərinin qorunmasında 
səmimidirlərsə, onda Qarabağda mövcud 
olmuş onlarca məscidin dağıdılmasına niyə 
səssiz qalırlar?”.

Nikol Paşinyanın siyasi  təxribatları  
danışıqlar prosesinə ciddi problem yaradıb

Milli Məclisin deputatı,  YAP Nəsimi 
rayon təşkilatının sədri Məlahət İbra-
himqızı bu fikirləri Prezident İlham 
Əliyevin “Abşeron” yatağının dəniz 
əməliyyatlarının təməlqoyma mərasimində 
iştirakı zamanı yerli televiziya kanallarına 
verdiyi müsahibəyə münasibət  bildirərkən 
səsləndirdi.

M. İbrahimqızı Ermənistanın iş-
ğalçı siyasətinin ifşa olunması,  dünya 
ictimaiyyətinin daha qətiyyətli addım-
lar atmasını təmin etmək məqsədilə 
Azərbaycanın  beynəlxalq tribunalardan 
kifayət qədər məharətlə istifadə etdiy-
ni diqqətə çatdırdı. Bildirdi ki, məhz 
bunun nəticəsidir ki, indi Ermənistanın 
işğal siyasətini pisləyən ölkələrin, 
təşkilatların sayı artmaqda, bu xüsusda 
yeni-yeni sənədlər qəbul edilməkdədir. 
Elə Ermənistanda ciddi narahatlıq 

predmetinə çevrilən məqamlardan biri də 
Azərbaycanın beynəlxalq müstəvidə əldə 
etdiyi bu diplomatik uğurlardır.

Ermənistan tərəfinin beynəlxalq 
aləmdə bir küncə sıxışdırıldığını ört- 
basdır etmək üçün müxtəlif təxribatlar 
törətdiyni, danışıqlar prosesinə qəsdən 
mane olmaq üçün beynəlxalq hüquqa 
zidd, ağlasığmaz  təkilflər irəli sürdüyü-
nü bildirən M.İbrahimqızı bu faktların 
dövlətimizin başçısının müsahibəsində də 
öz əksini tapdığını vurğuladı: “ Möhtərəm 
Prezidentimiz Ermənistanın baş naziri-
nin siyasi təxribat xarakterli  təklifləri 
barədə məlumat verərkən, onun  keçən 
il səsləndirdiyi cəfəng fikirləri xatırlatdı 
və bunun danışıqlar prosesinə ciddi zərbə 
vurduğnu dedi. Nikol Paşinyan  “Qara-
bağ Ermənistandır” – deməklə  o yalanı 
bütün dünyaya yaymaq istəyirdi.  Qarabağ 

Ermənistan deyil – bütün dünya bu cəfəng 
fikri rədd edib. “Azərbaycan Ermənistanla 
yox, Dağlıq Qarabağla danışıqlar aparmalı-
dır” – deməsi  sərsəmlikdir.

Dövlətimizin başçısı  bunun  da formatı 
dəyişdirmək  cəhdi olduğunu bildirdi və 
qəti şəkildə dedi ki,  biz buna heç vaxt razı 
ola bilmərik. Çünki bu oyuncaq kriminal 
xunta rejimi ilə heç bir təmaslarımız ola 
bilməz. Eyni zamanda, Minsk qrupu-
nun həmsədrləri də buna əlbəttə ki, heç 
vaxt razı ola bilməzdilər. Düzdür, onlar 
diplomatdırlar və çalışırlar ki, diplomatik 
leksikonu dilə gətirsinlər, ancaq hesab 
edirəm, Ermənistan tərəfinə artıq deyildi 
ki, bu kimi açıqlamalar ziyanlıdır və onla-
rın özləri üçün də problemlər yaradır.

Müsahibədə qeyd edildiyi kimi,  fak-
tiki olaraq bu açıqlamalar onu deməyə 
əsas verir ki, Ermənistan danışıqlardan 
çıxıb, biz yox. Möhtərəm Prezidentimiz 
bir daha bəyan etdi ki, danışıqlar prose-
sinin dayandırılmasını  pandemiya ilə 
əlaqələndirmək düzgün deyil. Təbii ki, 
pandemiyanın da danışıqlar prosesinə təsiri 
olub. Amma pandemiyasız da danışıqlar 
getmirdi. Bunun əsas səbəbi Ermənistanın 
baş nazirnin  siyasi cəhətdən qüsurlu və zi-
yanlı bəyanatlarıdır: “Bütün bunlar dünya 
birliynin gözü qarşısında baş versə də, ikili 
standartlar  Ermənistanın beynəlxalq hü-
quq normalarına hörmətsizliyinin qarşısını 
almağa imkan vermir”.

Söhbəti qələmə aldı: 
Əliqismət BƏDƏLOV, 

“Xalq qəzeti”

Dağlıq Qarabağ bizim qədim, tarixi torpağımızdır 
və biz mütləq o torpaqlara qayıdacağıq. Dağıdılmış 
bütün tarixi abidələri, evləri bərpa edəcəyik. 
Küçələrə Azərbaycan adlarını verəcəyik, adları 
dəyişdirilmiş kəndlərə öz əsl adlarını qaytaracağıq. 
Biz mütləq bunu edəcəyik. Çünki haqq-ədalət bizim 
tərəfimizdədir. Bizim başqa ölkələrin torpağında 
gözümüz yoxdur, öz torpağımızı da heç kimə verən 
deyilik.

İlham ƏLİYEV 
Azərbaycan Respublikasının Prezidenti

Ermənistan regional sabitlik 
üçün ciddi təhlükə mənbəyidir

Heydər Əliyev siyasi kursunun uğurla davam etdirilməsi, 
Prezident İlham Əliyevin siyasətdə və diplomatiyada qazan-
dığı nailiyyətlər, ölkəmizin təbii sərvətləri və mükəmməl xalq-
iqtidar birliyi gənc müstəqil Azərbaycana hər gün yeni nüfuz 
qazandırır, ölkəmizi beynəlxalq aləmin mühüm aktorlarından 
birinə çevirir. On beş-iyirmi il əvvəl “Azərbaycanda neft və qaz 
artıq tükənmişdir” – deyə, sevinən bədxahlarımızın arzuları 
puç oldu. Artıq ölkəmizdə yeni yataqlar kəşf olunur və ya bir 
müddət əvvəl kəşf olunmuş laylar istismara verilir.

Son günlər Ermənistanın ictimai-siyasi mühitində gərginlik 
daha da artıb. Belə ki, Ermənistan parlamentində müxalifətdə 
olan Çiçəklənən Ermənistan fraksiyası təhsil, elm, mədəniyyət 
və idman naziri Araik Arutyunyanın istefası tələbi ilə aksiya 
keçirib. Deputat Ani Samsonyan nazirin istefası tələbi yazılmış 
şüarı parlamentin iclas zalına keçirməyə cəhd göstərsə də, par-
lament sədri Ararat Mirzoyan dəhlizdə ona mane olub və plaka-
tın nümayişinə icazə verilməyib. 

Ermənistanda hakimiyyətlə müxalifət 
qarşıdurması getdikcə güclənir

Azərbaycan Respublikasının Prezidenti İlham Əliyevin 
Heydər Əliyev adına Bakı Dərin Özüllər Zavo-
dunda “Abşeron” yatağının dəniz əməliyyatlarının 

təməlqoyma mərasimində Azərbaycan televiziyalarına 
müsahibəsi zamanı Ermənistan– Azərbaycan münaqişəsi ilə 
bağlı fikirləri, münaqişənin indiyə qədər həll olunmamasın-
da qaranlıq məqamlar axtaran bütün tərəflərin suallarına 
tutarlı cavabdır. Azərbaycan Prezidentinin bütün həqiqətləri 
söyləməsi rəsmi Bakının şəffaf və xalqdan heç bir gizli 
siyasət aparmadığını bir daha sübut etdi.

“Ermənistan – Azərbaycan, Dağlıq Qarabağ 
münaqişəsinin dinc vasitələrlə nizamlanması həmişə 
dövlət siyasətimizin prioritetini təşkil edib. Həm ulu 
öndər Heydər Əliyev, həm də  möhtərəm Preziden-
timiz İlham Əliyev bu istiqamətdə bütün imkanlar-
dan istifadə ediblər. Lakin işğalçı ölkənin  müxtəlif 
vasitələrlə danışıqlar prosesindən yayınması, qonşu 
dövlətlərin əraziləri hesabına “böyük Ermənistan” ya-
ratmaq iddiası münaqişənin nizamlanmasında həmişə  
problem yaradıb.  Ermənistan tərəfi mövcud status- 
kvonun saxlanılması üçün bütün  qeyri- sivil yollara əl 
atır, sərhədboyu ərazilərdə təxribatlar törədir, atəşkəs 

rejimini mütəmadi olaraq pozur və beynəlxalq hüquq normalaına açıq şəkildə 
hörmətsizlik edir. Təəəssüf ki, dünya birliyi bu ədalətsizliyə hələ də göz yumur”.


